
B9-0235/2022

Riżoluzzjoni tal-Parlament Ewropew dwar is-segwitu għall-konklużjonijiet tal-
Konferenza dwar il-Futur tal-Ewropa
(2022/2648(RSP))

Il-Parlament Ewropew,

– wara li kkunsidra r-Regoli ta' Proċedura tal-Konferenza, kif approvati mill-Bord 
Eżekuttiv u ppubblikati fuq il-Pjattaforma Diġitali Multilingwi tal-Konferenza dwar il-
Futur tal-Ewropa,

– wara li kkunsidra l-konklużjonijiet tad-disa' gruppi ta' ħidma tematiċi tal-Konferenza 
dwar il-Futur tal-Ewropa,

– wara li kkunsidra l-konklużjonijiet tad-disa' gruppi ta' ħidma tematiċi tal-Konferenza 
dwar il-Futur tal-Ewropa, kif approvati fit-30 ta' April 2022 minn maġġoranza fil-
plenarja tal-Konferenza,

– wara li kkunsidra r-rapport ta' attività tal-Pjattaforma Diġitali Multilingwi tal-
Konferenza dwar il-Futur tal-Ewropa, ippubblikat fi Frar 2022,

– wara li kkunsidra l-kontributi għal kull Stat Membru dwar il-Pjattaforma Diġitali 
Multilingwi tal-Konferenza dwar il-Futur tal-Ewropa, ippubblikati fi Frar 2022,

– wara li kkunsidra r-rapporti tal-panels taċ-ċittadini nazzjonali u l-avvenimenti 
nazzjonali, kif ippubblikati fuq il-Pjattaforma Diġitali Multilingwi tal-Konferenza dwar 
il-Futur tal-Ewropa,

– wara li kkunsidra r-rapport tal-Ideat taż-Żgħażagħ għall-Konferenza dwar il-Futur tal-
Ewropa", ippubblikat bħala riżultat tal-Avveniment Ewropew taż-Żgħażagħ tat-8 u tad-
9 ta' Ottubru 2021,

– wara li kkunsidra r-rakkomandazzjonijiet tal-Panel 1 taċ-Ċittadini Ewropej "Ekonomija 
aktar b'saħħitha, ġustizzja soċjali u impjiegi / Żgħażagħ, sport, kultura u edukazzjoni / 
Trasformazzjoni diġitali",

– wara li kkunsidra r-rakkomandazzjonijiet tal-Panel 2 taċ-Ċittadini Ewropej 
"Demokrazija / Valuri Ewropej, drittijiet, stat tad-dritt, sigurtà",

– wara li kkunsidra r-rakkomandazzjonijiet tal-Panel 3 taċ-Ċittadini Ewropej "It-tibdil fil-
klima, l-ambjent / Is-saħħa",

– wara li kkunsidra r-rakkomandazzjonijiet tal-Panel 4 taċ-Ċittadini Ewropej "L-UE fid-
dinja / Migrazzjoni",

– wara li kkunsidra l-Artikolu 132(2) tar-Regoli ta' Proċedura tiegħu,

A. billi l-Konferenza dwar il-Futur tal-Ewropa naqset mill-bidu nett milli toffri opportunità 
reali biex jinfetaħ djalogu sinċier maċ-ċittadini fi tmiem deċennju kkaratterizzat minn 

diversi kriżijiet (il-kriżi tal-euro, il-kriżi tal-migrazzjoni, il-Brexit u l-pandemija tal-
COVID-19) u li matulu kien hemm żieda kostanti fix-xettiċiżmu fil-konfront tal-Unjoni 
Ewropea, li mhijiex kapaċi twieġeb għall-isfidi ta' din l-era storika u l-ħtiġijiet reali tas-
soċjetà;

B. billi l-invażjoni tal-Ukrajna mill-Federazzjoni Russa seħħet matul il-perjodu finali tal-
Konferenza dwar il-Futur tal-Ewropa;

C. billi l-Konferenza dwar il-Futur tal-Ewropa kienet idea tal-President tar-Repubblika 
Franċiża Emmanuel Macron, u issa qed tasal fi tmiemha matul il-Presidenza Franċiża 
tal-Kunsill; billi l-perjodu ta' żmien tal-Konferenza tnaqqas apposta minn sentejn għal 
sena, u dan irriżulta f'organizzazzjoni kaotika;

D. billi attendew għall-Konferenza ċittadini, Membri tal-Parlament Ewropew, Kummissarji 
Ewropej, rappreżentanti tal-Kunsill, membri tal-parlamenti nazzjonali, rappreżentanti 
tas-sħab soċjali u tas-soċjetà ċivili organizzata, u membri tal-Kumitat Ekonomiku u 
Soċjali Ewropew u tal-Kumitat Ewropew tar-Reġjuni;

E. billi l-proċess tal-għażla għaċ-ċittadini li ħadu sehem fil-Konferenza dwar il-Futur tal-
Ewropa kien nieqes mit-trasparenza; billi l-għażla taċ-ċittadini, ikkaratterizzata minn 
dak li huwa magħruf bħala preġudizzju ta' awtoselezzjoni, ma ggarantietx bis-sħiħ 
diversità ta' viżjonijiet dwar l-Unjoni Ewropea; billi qatt ma ġiet ippubblikata lista ta' 
parteċipanti sabiex tkun magħrufa l-identità tagħhom;

F. billi, sabiex nifhmu u nindirizzaw bis-sħiħ in-nuqqasijiet tal-proġett tal-Unjoni 
Ewropea, kif ukoll biex inwieġbu għall-ħtiġijiet reali tas-soċjetà u nkunu lesti għall-
isfidi li ġejjin, inkluż fid-dawl ta' avvenimenti attwali u storiċi, kien ikun fundamentali li 
jinstemgħu ċ-ċittadini li għandhom perspettiva kritika;

G. billi l-Konferenza ftit li xejn ingħatat attenzjoni mill-media nazzjonali, u ħafna baqgħu 
ma jafux dwarha;

H. billi l-għadd ta' ċittadini parteċipanti mqabbel mal-popolazzjoni Ewropea kollha kien 
perċentwal baxx ħafna, 0,00001 % biss;

I. billi l-Pjattaforma Diġitali Multilingwi, skont ir-rapport ta' attività Kantar ta' 
Marzu 2022, irreġistrat total baxx ta' 43 734 kontribut u 16 274 idea;

J. billi l-ispejjeż (is-sorsi u l-ammont ta' finanzjament meħtieġ għall-Konferenza) 
għadhom mhumiex pubbliċi, minkejja diversi talbiet mill-Membri tad-Delegazzjoni tal-
Parlament għall-Konferenza indirizzati lill-Bord Eżekuttiv u mistoqsijiet parlamentari 
skont l-Artikolu 138 lill-Kummissjoni u lill-Kunsill;

K. billi r-Regoli ta' Proċedura ġew miftiehma biss f'termini ġenerali mill-Bord Eżekuttiv; 
billi, b'konsegwenza, il-proċeduri li kellhom jiġu segwiti fil-gruppi ta' ħidma tal-
Konferenza dwar il-Futur tal-Ewropa kienu bbażati fuq diskrezzjoni wiesgħa tal-
Presidenti jew fuq soluzzjonijiet imfassla mill-Bord Eżekuttiv, spiss fi stadju tard ħafna, 
u mingħajr ebda trasparenza jew ftehim preċedenti mal-parteċipanti fil-Konferenza;

L. billi l-għażla tal-esperti li ggwidaw il-ħidma tal-Panels taċ-Ċittadini Ewropej saret 

esklużivament mill-Bord Eżekuttiv; billi dan il-proċess kien ikkaratterizzat ukoll minn 
nuqqas totali ta' trasparenza; billi, skont data pubblikament disponibbli, ħafna minn 
dawn l-esperti rċevew, jew għadhom qed jirċievu, finanzjament mill-UE;

M. billi r-rapport finali tal-Konferenza dwar il-Futur tal-Ewropa ġie abbozzat abbażi ta' 
dokument informali mfassal mill-gruppi ta' ħidma tal-Konferenza, abbażi tar-
rakkomandazzjonijiet li waslu mill-Panels taċ-Ċittadini Ewropej, il-panels taċ-ċittadini 
nazzjonali u parti żgħira mir-rakkomandazzjonijiet miġbura fuq il-Pjattaforma Diġitali 
Multilingwi;

N. billi, fil-proċess tal-abbozzar tad-dokument informali abbażi tar-rakkomandazzjonijiet li 
waslu miċ-ċittadini, ġew inklużi wkoll proposti mill-komponenti l-oħra tal-Konferenza, 
b'mod partikolari mill-Membri tal-Parlament Ewropew;

O. billi ħafna mill-proposti spiss kienu jinsabu f'riżoluzzjonijiet parlamentari, inkluż, fost l-
oħrajn, l-abolizzjoni proposta tal-mekkaniżmu ta' votazzjoni b'unanimità fil-Kunsill, l-
emenda tal-liġi elettorali Ewropea biex jiġu introdotti listi transnazzjonali u kostitwenza 
madwar l-UE kollha, l-estensjoni tal-kamp ta' applikazzjoni tar-Regolament dwar il-
Kondizzjonalità 2020/2092 għall-ksur kollu tal-istat tad-dritt, u t-tisħiħ tal-Unjoni 
Ewropea tas-Saħħa, kif ukoll proposti dwar il-migrazzjoni li fil-biċċa l-kbira jirriflettu 
dawk li jinsabu fil-Patt dwar il-Migrazzjoni tal-2021 tal-Kummissjoni;

P. billi l-Konferenza dwar il-Futur tal-Ewropa ntużat bħala paraventu biex jiġi impost 
tibdil politiku fundamentali, a skapitu tas-sovranità tal-Istati Membri;

Q. billi l-fehmiet u l-proposti tal-minoranzi, jiġifieri fehmiet differenti minn dawk li 
jippromwovu integrazzjoni Ewropea aktar profonda u l-istabbiliment ta' Unjoni federali 
bejn l-Istati Membri, ma kinux irrappreżentati b'mod adegwat fil-konklużjonijiet tal-
Konferenza, inklużi l-kontributi fuq il-Pjattaforma Multilingwi, li wħud minnhom kienu 
jappoġġaw fehmiet xettiċi dwar il-proġett tal-Unjoni Ewropea wkoll;

R. billi bosta mill-proposti appoġġati mill-maġġoranza tal-Konferenza jirrikjedu bidla fit-
Trattati; billi l-konklużjonijiet appoġġati mill-Konferenza jinkludu sejħa għat-tnedija ta' 
konvenzjoni skont l-Artikolu 48 tat-Trattat dwar l-Unjoni Ewropea (TUE) biex it-
Trattati jiġu emendati;

Osservazzjonijiet kritiċi dwar il-proċess inġenerali

1. Jikkundanna l-proċess tal-Konferenza dwar il-Ġejjieni tal-Ewropa inġenerali u l-
konklużjonijiet tagħha; iqis li l-Konferenza la hija demokratika u leġittima u lanqas 
mhija trasparenti, u jiddenunzja l-konklużjonijiet tagħha bħala miktuba minn qabel u 
orjentati politikament; jirrimarka li l-"Konferenza dwar il-Futur tal-Ewropa" hija isem 
żbaljat peress li ma kinitx tirrigwarda l-Ewropa, jiġifieri l-kontinent Ewropew, iżda l-
futur tal-UE bħala struttura politika u istituzzjonali li bħalissa qed tonqos milli twieġeb 
għall-isfidi li ġejjin; jisħaq li, mill-bidu nett, l-organizzaturi ma fittxewx li joħolqu 
dibattitu ġenwin dwar l-Ewropa iżda li jmexxu konsultazzjoni dwar il-futur tal-UE billi 
jesploraw biss opinjonijiet federalisti;

2. Josserva li l-Konferenza naqset milli toffri opportunità tajba lill-istituzzjonijiet Ewropej 
biex ikollhom djalogu produttiv u komprensiv maċ-ċittadini, il-parlamenti nazzjonali, l-

awtoritajiet reġjonali u lokali, is-sħab soċjali u s-soċjetà ċivili organizzata dwar il-futur 
tal-Ewropa;

3. Jenfasizza li l-Konferenza dwar il-Futur tal-Ewropa ma weġbitx għall-ħtieġa li ċ-
ċittadini jitqarrbu lejn l-istituzzjonijiet Ewropej jew li taġixxi bħala mezz demokratiku 
ġdid ta' parteċipazzjoni, u li, għalhekk, tali eżerċizzju m'għandux jiġi ripetut; jisħaq fuq 
fil-fatt li d-dibattitu ħieles maċ-ċittadini ma ġiex imħeġġeġ, minħabba l-kontroll 
eżerċitat fuq il-proċess kollu mill-komponent politiku tal-Konferenza, u dan dgħajjef in-
natura demokratika sħiħa tagħha;

4. Jinnota li l-Konferenza ftit li xejn ingħatat attenzjoni mill-mezzi tal-media nazzjonali, u 
dan wassal biex il-maġġoranza l-kbira taċ-ċittadini baqgħu ma jafux dwar l-eżistenza 
tagħha;

L-għażla u l-parteċipazzjoni taċ-ċittadini

5. Jirrimarka li l-proċess tal-għażla taċ-ċittadini li pparteċipaw fil-Konferenza dwar il-
Futur tal-Ewropa kien opak u mhux ċar; jinnota li l-għadd ta' ċittadini li pparteċipaw, 
imqabbel mal-popolazzjoni Ewropea kollha, kien perċentwal baxx ħafna, u għalhekk 
diffiċli ħafna li jitqies bħala "rappreżentattiv"; jisħaq li 800 ċittadin biss ħadu sehem fil-
Panels Ewropej u, mbagħad, ftit rappreżentanti biss ta' kull panel ħadu sehem fil-
Plenarja u fil-gruppi ta' ħidma; jiddeplora bil-qawwa l-fatt li lista komprensiva tal-
parteċipanti kollha qatt ma ġiet ippubblikata;

6. Jenfasizza li mhux il-viżjonijiet tal-Ewropa u l-opinjonijiet differenti kollha kienu 
rappreżentati fil-Konferenza; jiddispjaċih li diversità ta' fehmiet dwar l-Unjoni Ewropea 
fost iċ-ċittadini magħżula ma ġietx imħeġġa u mrawma, u b'mod partikolari dawk l-
Ewropej li huma aktar xettiċi u kritiċi tal-politiki Ewropej kienu sottorappreżentati; 
jafferma bil-qawwa li l-fatt li jinstemgħu ċ-ċittadini li għandhom perspettiva kritika kien 
ikun fundamentali għall-istituzzjonijiet tal-UE;

7. Jinnota li ħafna mill-proposti, b'mod partikolari dawk li jesprimu fehma kritika tal-UE, 
ma ġewx inklużi fl-abbozz finali tal-konklużjonijiet milħuqa; jirrimarka li ftit biss mill-
kontributi tal-Pjattaforma ġew ikkunsidrati mill-gruppi ta' ħidma, minkejja l-fatt li l-
Pjattaforma Diġitali Multilingwi kellha livell ferm ogħla ta' parteċipazzjoni mill-panels 
taċ-ċittadini Ewropej u nazzjonali;

Nuqqas ta' trasparenza u responsabbiltà finanzjarja

8. Jenfasizza li l-ispejjeż tal-Konferenza għadhom ma sarux pubbliċi, minkejja bosta 
talbiet minn Membri tal-Parlament Ewropew;

9. Jikkundanna bil-qawwa dan in-nuqqas ta' trasparenza fl-użu tal-fondi pubbliċi, 
speċjalment fi żmien ta' tnaqqis storiku fir-ritmu ekonomiku, u jikkritika l-fatt li l-
Kummissjoni kontinwament irrifjutat li twieġeb mistoqsijiet parlamentari dwar din il-
kwistjoni, b'mod partikolari l-mistoqsijiet għal tweġiba bil-miktub E-001181/2022 u E-
002268/2021;

10. Jistieden, għalhekk, lill-Qorti Ewropea tal-Awdituri tinvestiga u tirrapporta n-nuqqas ta' 
trasparenza u ppjanar tal-baġit għal dan l-avveniment;

Problemi proċedurali u nuqqas ta' trasparenza fil-proċess tat-teħid tad-deċiżjonijiet

11. Jiddispjaċih ħafna u jikkundanna n-nuqqas ta' trasparenza tal-proċeduri li jirregolaw il-
proċess tat-teħid tad-deċiżjonijiet tal-Konferenza;

12. Ifakkar li l-ġestjoni tal-Konferenza ġiet fdata lill-kumpanija esterna Kantar; jirrimarka li 
Kantar ilha tipprovdi servizz lill-Kummissjoni; jiddubita l-kultura tal-esternalizzazzjoni 
u jemmen li dan il-proċess kellu jiġi ġestit, bi trasparenza sħiħa, direttament mill-
istituzzjonijiet organizzattivi;

13. Jinnota li r-regoli ta' proċedura tal-Konferenza ġew definiti biss f'termini ġenerali; 
jirrimarka li dan wassal għal konfużjoni kbira għall-komponenti kollha tal-Konferenza, 
inklużi ċ-ċittadini involuti, li sabu ruħhom mexjin pass pass, mas-soluzzjonijiet spiss 
approvati fi stadju tard mill-Bord Eżekuttiv mingħajr ebda tip ta' ftehim minn qabel bejn 
il-komponenti;

14. Jikkundanna n-nuqqas totali ta' trasparenza dwar l-għażla, magħmula esklussivament 
mill-Bord Eżekuttiv, tal-esperti li ggwidaw il-ħidma tal-Panels taċ-Ċittadini Ewropej; 
jissottolinja li ħafna minn dawn l-esperti jirċievu, jew kienu rċevew, finanzjament mill-
UE, skont data disponibbli għall-pubbliku, jew saħansitra qabel kienu fuq reġistri 
elettorali, b'riżultat ta' nuqqas ta' imparzjalità;

15. Ifakkar li r-rapport finali tal-Konferenza dwar il-Futur tal-Ewropa ġie mfassal abbażi ta' 
dokument informali abbozat mill-Gruppi ta' Ħidma tal-Konferenza, abbażi tar-
rakkomandazzjonijiet li waslu mill-panels taċ-ċittadini Ewropej u l-panels nazzjonali 
taċ-ċittadini, kif ukoll abbażi ta' numru żgħir ta' rakkomandazzjonijiet miġbura mill-
Pjattaforma Diġitali Multilingwi; jinnota li proposti kontroversjali minn komponenti 
oħra tal-Konferenza, lanqas biss relatati mar-rakkomandazzjonijiet taċ-ċittadini, b'mod 
partikolari mill-Membri tal-Parlament Ewropew, ġew inklużi wkoll fil-proċess tal-
abbozzar tad-dokument informali;

16. Jisħaq li l-Gruppi ta' Ħidma ma kellhomx regoli ta' proċedura approvati jew disponibbli 
għalihom li jindikaw kif għandhom jipproċedu sabiex jaslu għal approvazzjoni tal-
proposti; jikkundanna l-fatt li dan ġie sfruttat biex jitħaffef il-proċess tal-abbozzar tal-
proposti, bi proċeduri deċiżi fuq bażi diskrezzjonali mill-Presidenti tal-Gruppi ta' 
Ħidma; jikkundanna l-fatt li d-definizzjoni tal-kontenut tad-dokumenti informali u l-
approvazzjonijiet tagħhom saret b'mod mgħaġġel, li kompliet tikkomprometti t-
trasparenza u d-djalogu bejn l-istituzzjonijiet u ċ-ċittadini parteċipanti;

17. Jiddispjaċih ukoll għall-involviment kontinwu ta' politiċi professjonali, li influwenzaw u 
kkontrollaw b'mod qawwi d-dibattitu u l-proċess kollu;

Il-pakkett ta' proposti approvat

18. Jirrifjuta dawk il-konklużjonijiet li jirriflettu kwistjonijiet kontroversjali li dwarhom il-
fehma tal-Parlament mhijiex unanima; josserva li diversi proposti jeħtieġu bidla fit-
Trattat; jieħu nota tal-fatt li 80 % tar-rakkomandazzjonijiet jimplikaw trasferiment 
ulterjuri tal-kompetenzi nazzjonali lill-istituzzjonijiet tal-UE u, għalhekk, inqas 
awtonomija tal-parlamenti u l-gvernijiet nazzjonali dwar il-politiki domestiċi;

19. Jenfasizza li l-fehmiet u l-proposti tal-minoranzi, jiġifieri fehmiet differenti minn dawk 
li jippromwovu integrazzjoni Ewropea aktar profonda u l-istabbiliment ta' Unjoni 
federali bejn l-Istati Membri, ma kinux irrappreżentati b'mod adegwat fil-
konklużjonijiet tal-Konferenza, inklużi fir-rigward tal-kontributi dwar il-Pjattaforma 
Multilingwi, li kienu jinkludu wkoll fehmiet xettiċi dwar il-proġett tal-Unjoni Ewropea 
iżda li qatt ma kienu parti mid-diskussjonijiet jew il-konklużjonijiet;

20. Jirrifjuta bil-qawwa, fost proposti oħra, il-proposta li jiġu deċiżi permezz ta' 
maġġoranza kwalifikata kwistjonijiet li attwalment jiġu deċiżi b'unanimità fil-Kunsill, 
b'mod partikolari fil-qasam tal-politika estera u ta' sigurtà komuni; iqis fil-fatt li l-
metodu ta' votazzjoni b'unanimità jirrappreżenta salvagwardja importanti għas-sovranità 
tal-Istati Membri u għall-protezzjoni tal-interessi taċ-ċittadini tagħhom; jinnota, 
madankollu, li bidla fil-metodi ta' votazzjoni b'mod partikolari għall-politika estera u ta' 
sigurtà komuni mhijiex meħtieġa, peress li l-Istati Membri wrew li huwa possibbli li 
jaġixxu b'unità meta dan ikun fl-interess ta' kulħadd, kif uriet il-kriżi tal-Ukrajna;

21. Jiddeplora u jikkundanna bis-sħiħ il-fatt li l-maġġoranza tal-komponent tal-Parlament 
Ewropew strumentalizzat il-kriżi fl-Ukrajna ("il-mument ta' Kiev") u l-mument storiku 
drammatiku biex jiġu ġġustifikati bidliet estensivi fit-Trattat;

22. Jikkritika l-idea għal titjib tal-Unjoni Ewropea tas-Saħħa billi jintuża l-potenzjal sħiħ 
tal-qafas attwali u l-inklużjoni tas-saħħa u l-kura tas-saħħa fost il-kompetenzi kondiviżi 
bejn l-UE u l-Istati Membri tagħha; jemmen li l-mod kif l-UE ttrattat il-pandemija, 
b'mod partikolari bil-ġestjoni ħażina tal-kuntratt tal-vaċċini, wera kemm huwa meħtieġ 
li dawn il-kompetenzi jibqgħu b'mod sod f'idejn l-Istati Membri;

23. Jemmen li jekk "jiġu applikati u evalwati l-kamp ta' applikazzjoni tar-Regolament dwar 
il-Kondizzjonalità u strumenti oħra tal-istat tad-dritt, u jiġu kkunsidrati estensjonijiet 
għal oqsma ġodda irrispettivament mir-rilevanza tagħhom għall-baġit tal-UE", kif 
propost fir-rapport finali tal-Konferenza, dan ikun żball;

24. Ma jaqbilx bis-sħiħ mal-implimentazzjoni, fost proposti oħra, ta' proposti dwar il-
migrazzjoni li ma jiżgurawx u ma jissalvagwardjawx l-interessi tal-Istati Membri u taċ-
ċittadini tagħhom; jinnota li l-proposti dwar il-migrazzjoni fil-biċċa l-kbira jirriflettu 
dawk li jinsabu fil-Patt dwar il-Migrazzjoni tal-2021 tal-Kummissjoni;

25. Jiġbed l-attenzjoni espliċita, fir-rigward tal-introduzzjoni fil-liġi elettorali l-ġdida 
Ewropea ta' listi transnazzjonali u ta' kostitwenza madwar l-Unjoni kollha, għar-riskju 
konsegwenti ta' defiċit demokratiku fil-Parlament Ewropew; jesprimi l-kritika tiegħu 
dwar l-applikazzjoni tal-prinċipju ta' proporzjonalità digressiva, li toħloq distorsjoni fid-
distribuzzjoni tas-siġġijiet skont ir-riżultati tal-elezzjoni fl-Istati Membri u hija ta' 
detriment għar-rappreżentattività tal-Istati Membri; jenfasizza kif din il-proposta ġiet 
mill-komponent tal-Parlament Ewropew, minkejja l-kritika fil-Grupp ta' Ħidma 
rilevanti, inkluż miċ-ċittadini parteċipanti; jisħaq, barra minn hekk, li r-
rakkomandazzjoni biex l-età tal-votazzjoni tiġi stabbilita għal 16-il sena ma ġietx 
maqbula miċ-ċittadini fil-Grupp ta' Ħidma, iżda għadha fil-konklużjonijiet uffiċjali;

26. Jemmen bis-sħiħ li l-Unjoni Ewropea jeħtiġilha tirrispetta r-rwol tal-Istati Membri, 
filwaqt li tosserva l-prinċipju tal-proporzjonalità u s-sussidjarjetà fil-qalba tal-politiki 
tagħha; jilqa' f'dan is-sens il-proposta għat-titjib tal-involviment tal-parlamenti 

nazzjonali u reġjonali fil-proċess leġiżlattiv tal-UE u t-tisħiħ tar-rwoli tagħhom;

27. Jitlob li jkun hemm aktar trasparenza u obbligu ta' rendikont fil-proċess tat-teħid tad-
deċiżjonijiet tal-UE; jappella għas-salvagwardja tal-libertà tal-kelma u l-indipendenza 
tal-midja, b'mod partikolari fuq pjattaformi tat-teknoloġija kbira;

28. Jissottolinja li integrazzjoni Ewropea aktar profonda mhijiex it-tweġiba biex l-isfidi tal-
futur jiġu ffaċċjati aħjar;

Konklużjonijiet dwar il-Konferenza dwar il-Futur tal-Ewropa

29. Jinnota li, fil-konklużjonijiet approvati mill-Konferenza, hija prevista sejħa għat-tnedija 
ta' Konvenzjoni skont l-Artikolu 48 tat-TUE biex jiġu emendati t-Trattati; ifakkar li l-
kelliem għall-komponent tal-Parlament Ewropew, kif ukoll il-Kopresident tal-
Konferenza u membru tal-Bord Eżekuttiv, Guy Verhofstadt, matul is-sessjoni plenarja 
konklużiva tal-Konferenza tad-29 u t-30 ta' April 2022, ħabbru l-approvazzjoni tal-
Parlament Ewropew tal-pakkett ta' proposti, filwaqt li wiegħdu sforzi biex tintlaħaq 
tnedija rapida tal-Konvenzjoni; iqis li l-Konferenza ma tistax titqies bħala punt ta' tluq 
leġittimu ta' kwalunkwe Konvenzjoni bħal din;

30. Jesprimi, f'dan ir-rigward, id-dispjaċir tiegħu li l-Konferenza dwar il-Futur tal-Ewropa 
tirriskja li tinbidel f'għodda biex jiġu evitati l-mekkaniżmi ta' demokrazija parlamentari 
u rappreżentattiva; jinnota li l-proposti li mhumiex konformi mar-rakkomandazzjonijiet 
taċ-ċittadini u li mhumiex ibbażati fuqhom ġew approvati wkoll fuq l-inizjattiva tal-
komponenti l-oħra tal-Konferenza, b'mod partikolari l-Parlament Ewropew;

31. Jiddubita bil-qawwa l-leġittimità demokratika tal-pakkett ta' proposti, li ġie approvat 
minn numru żgħir ta' ċittadini u numru ugwalment żgħir ta' rappreżentanti tal-
istituzzjonijiet Ewropej u nazzjonali, mingħajr mandat leġittimu reali biex jagħmlu dan;

32. Jemmen li l-parteċipazzjoni u l-involviment minn qabel taċ-ċittadini għandhom 
importanza, peress li l-ideat u l-proposti tagħhom jistgħu jiffurmaw bażi għal 
deċiżjonijiet politiċi futuri li għandhom jittieħdu mir-rappreżentanti eletti tagħhom; 
jisħaq li d-demokrazija rappreżentattiva hija l-pedament tad-demokrazija Ewropea u trid 
tinżamm distinta mid-demokrazija parteċipattiva; ifakkar li bl-elezzjonijiet in-nies diġà 
għandhom vuċi ċara dwar l-Ewropa;

33. Iqis li kwalunkwe bidla fl-istruttura u l-funzjonament attwali tal-UE trid issir 
f'konformità mal-mekkaniżmi demokratiċi u, fi kwalunkwe każ, fi ħdan il-qafas tat-
Trattati u mingħajr ma tintalab ir-riforma tagħhom; jiddispjaċih dwar l-esklużjoni ta' 
kwalunkwe possibbiltà ta' trasferiment ta' aktar kompetenzi lill-Istati Membri;

34. Jemmen, barra minn hekk, li kwalunkwe bidla rilevanti fit-Trattati għandha tkun 
soġġetta għal referenda nazzjonali skont il-proċeduri leġiżlattivi nazzjonali;

35. Jiddeplora, bħala konklużjoni, il-fatt li l-istituzzjonijiet tal-UE għal darb'oħra tilfu l-
opportunità li verament jikkonfrontaw in-nuqqasijiet tal-proġett Ewropew u jqarrbu lill-
UE lejn iċ-ċittadini;

36. Jafferma mill-ġdid li l-Konferenza dwar il-Futur tal-Ewropa setgħet tagħti l-frott billi 

tisma' l-fehmiet kritiċi dwar il-proġett tal-UE; iqis li l-Konferenza ma kinitx eżerċizzju 
produttiv tad-demokrazija u l-involviment maċ-ċittadini, peress li involviet l-aktar lil 
dawk l-ilħna favur integrazzjoni Ewropea akbar, bir-riżultat li ma kellniex proċess 
demokratiku sħiħ;

37. Jistieden liċ-ċittadini tal-Istati Membri biex jagħmlu użu mill-possibilitajiet eżistenti 
biex jilmentaw mal-ombudsmen nazzjonali tagħhom u mal-Ombudsman Ewropew 
sabiex l-istituzzjonijiet li organizzaw il-Konferenza jiġu mġiegħla jikkonformaw mal-
istandards ta' trasparenza u leġittimità;

°

° °

38. Jagħti istruzzjonijiet lill-President tiegħu biex tgħaddi din ir-riżoluzzjoni kif ukoll il-
proposta annessa lill-Kunsill Ewropew, lill-Kunsill, lill-Kummissjoni u lill-parlamenti u 
l-gvernijiet tal-Istati Membri.


